
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শ্রীশ্রীকৃষ্ণকালী-পদাবলী।
৫



(কভু) হিন্তাল-তল-তাল-তমাল-মাধবী-মূলে ধায়,

হা হা মাধব প্রাণ-মাধব বলি অমনি ধূলি লুটায় রে;—

(কভু) যমুনারি বারি পারে নেহারি মথুরারি পানে চায়,

(যায়) ঝাঁপ দিতে জলে সখি ধরে কোলে, অমনি জ্ঞান হারায় রে;—

(কভু) মঞ্জুল কলকুঞ্জ মাঝারে কুঞ্জরগতি ধায়,

হা হা কেশব প্রাণকেশব বলি কানুধন-গুণ গায় রে;—

(ধনি) চঞ্চলে চলে, অঞ্চল ঝোলে, (যেন) বঞ্চিতমণি নাগিনী,

(মদ-) মত্ত ভঙ্গি মাতঙ্গিনী, সঙ্গেতে শত সঙ্গিনী;

(কে রে) শোকসিন্ধু-অকূল সলিলে ভাসে কনক-পদ্মিনী;

(রাধে) ভব-আরাধ্য, শ্রীপাদপদ্মে সরোজ সঁপেছে প্রাণে। ৭॥






 






(খটভৈরবী, একতালা।)

[শ্রীকৃষ্ণের মথুরাযাত্রা দৰ্শনে শ্রীরাধিকার গমন]







থির দামিনী সুর-ভামিনী সম যামিনী-অবসানে,

ব্রজকামিনী গজগামিনী যায় গুণমণি-দরশনে।

আধ কলেবরে বসনে আবরে, আধ সুধু উলঙ্গিনী,

আধ-মুক্ত কেশযুক্ত, আধ বেণী ভুজঙ্গিনী,

আধ আঁখিতে উজলে কাজল, আধ অশ্রু জলেতে ভিজিল,

(ধনি) আধ জীবন আধ মরণ পরাণ-বঁধূ-অদৰ্শনে॥

আধ চুচুকে কাঁচুলি রচিত, খচিত রতন-পাতি,

আধ আগল, সাধে কি পাগল সে রূপে গোলোকপতি,

আধ-দুলিত আধ-গলিত, গলে গজমতি মাল ললিত,

(ধনি) আধ-টলিত আধ-চলিত মথুরারি পথপানে॥

